
 Ամփոփագիր 

Վերջին տարիները զարգացած երկրների կառավարությունների կողմից 

արդյունաբերական միջամտության նոր միտումների բազմաթիվ օրինակներ են տալիս: 

Այս երկրներն ահազանգում են արտադրական արդյունաբերության մասնաբաժնի արագ 

նվազման և դրա հետ կապված գիտելիքների և կարողությունների անուղղելի կորստի 

պատճառով: Հոդվածում հիմնավորվում է այն տեսակետը, որ դիվանագիտությունը, 

որպես միջազգային ասպարեզում պետությունների գործունեության կոնկրետ տեսակ, 

ունի դարերի խորքից եկած երկար պատմություն։ Չնայած պատմությանը, 

դիվանագիտության սահմանման մի քանի մոտեցումներ կան։ Պարզաբանելով դրա 

բովանդակությունը՝ հանգում ենք այն եզրակացության, որ այն առավելագույնս 

արտացոլում է դիվանագիտության երևույթի էությունը՝ որպես պետությունների 

գործունեության հատուկ տեսակ միջազգային ասպարեզում։ Աշխարհի 

փոխկախվածությունը հանգեցնում է դիվանագիտության կարևորության բարձրացմանը, 

որը հատկապես իրականացվում է բարձր մակարդակներում։ Հատկապես մեծանում է 

բազմակողմ և հանրային դիվանագիտության դերը։ Սա դիվանագետներից պահանջում 

է, ի թիվս այլ խնդիրների, մեծ լսարանի հետ խոսելու, հիմնավորված քննարկում վարելու, 

օտար երկրի հասարակական կարծիքը համոզելու և շահելու կարողություն: Նշված 

խնդիրների ուսումնասիրությունը մեկ անգամ ևս շեշտում է տնտեսության միկրո, մեզո, 

մակրո և տարածաշրջանային մակարդակներում տնտեսական դիվանագիտության դերի 

ակտիվացման անհրաժեշտությունը։ Ավելին, այն կարևոր է նաև Հայաստանի 

տնտեսության միջազգային վարկանիշների բարձրացման գործում։ 

 

Հիմնաբառեր․ տնտեսական դիվանագիտություն, արդյունաբերություն, 

մրցունակություն, մրցակցություն, տարածաշրջանային ինտեգրում: 

 

        Ներածություն 

2014 թվականի հունվարին Եվրահանձնաժողովն ընդունել է «Եվրոպական 

արդյունաբերական վերածննդի համար» կոմյունիկեն։ Դրանում նշվում էր, որ 

«Եվրահանձնաժողովը արդյունաբերական հզոր բազան տեսնում է որպես եվրոպական 

մրցունակության և եվրոպական տնտեսական վերականգնման առանցքային գործոն»։ 

Առանց հզոր արդյունաբերական բազայի, Եվրոպայի տնտեսությունը չի կարող ծաղկել 

[For a European Industrial Renaissance]: 

Անցումը դեպի համապարփակ արդյունաբերական նոր ճյուղերի զարգացման 

քաղաքականության, պահանջում է պետության դերի որոշակի վերարժևորում [Lun, 37]: 

Հայաստանի համար դա հնարավոր է միայն այն դեպքում, եթե նա ներգրավված լինի 

միջազգային տնտեսական միությունների մեջ։ Խոսքը, առաջին հերթին, վերաբերում է 

Եվրոպական Միությանը և դրա հետ կապված տնտեսական ինտեգրման շարունակական 

խորացմանը։ Պետության երկրորդ առաջնահերթությունը Եվրասիական միության 

շրջանակներում ինտեգրման գործընթացների խորացումն է։ Մնացած ձևաչափերով 

տնտեսական դիվանագիտության նպատակները ևս պետք է համահունչ լինեն վերը 

նշված խնդիրների իրագործմանը։ Ըստ այդմ, կարևոր է հաշվի առնել այն իրողությունը, 

որ վերջին հաշվով, մրցունակ տնտեսության կայացման գործում Հայաստանը 

ռեսուրսների և աջակցության կարիք ունի։ 

 

Մեթոդաբանություն 

Օքսֆորդի անգլերեն բառարանում առաջարկված հայեցակարգը. 

«Դիվանագիտությունը միջազգային հարաբերությունների կառավարում է 

բանակցությունների միջոցով. այն մեթոդը, որով դեսպաններն ու բանագնացները 

կարգավորում և կառավարում են այդ հարաբերությունները. դիվանագետի գործը կամ 

արվեստը»։ 

Մեր կողմից մասնավորապես ուսումնասիրվել են այն մեթոդները, որոնք 

Հայաստանը փորձում է կիրառել ինչպես ԵՄ, այնպես էլ ԵԱՏՄ ինտեգրման 

ձևաչափերով։ Կարևոր է նկատել, որ վերջին շրջանում ԵԱՏՄ-ում նկատելի է 

տնտեսական դիվնագիտության թիմային աշխատանքի մեթոդի արդյունավետությունը։ 

Տարածաշրջանային կտրվածքով, ԵԱՏՄ երկրներում տնտեսական աճի տեմպերը 

տարբերվել են ներքին պահանջարկի աջակցության տարբեր մասշտաբների և 

հարկաբյուջետային խթանման միջոցառումների իրականացման հնարավորությունների 

պատճառով։ Տնտեսական ակտիվության վերականգնման փուլն ավարտվել է դեռևս 

2018թ., որից հետո, փոփոխվող գլոբալ միջավայրում ԵԱՏՄ անդամ երկրների 

տնտեսությունները շարունակեցին աճ գրանցել, սակայն դրա տեմպերը, ինչպես նաև 

փոխադարձ առևտրի դինամիկան սկսեցին դանդաղել։ Անդամ պետությունների 

տնտեսությունների կայունության վրա ազդել են այնպիսի գործոններ, ինչպիսիք են՝ 

համաշխարհային տնտեսության աճի դանդաղումը, ինչպես նաև համաշխարհային 

առևտրի պրոտեկցիոնիստական պրակտիկայի աճը, մասնավորապես, գործող 

պատժամիջոցների ռեժիմները։ Փոխարժեքների փոխադարձ տատանումների հետ 

կապված փոխադարձ առևտրի արտահոսքերը սահմանափակ էին: 

Երկրորդ համաշխարհային պատերազմից հետո դիվանագիտության դերը 

մեծացավ, քանի որ արտաքին քաղաքականության հարցերը սկսեցին հայտնվել ԶԼՄ-

ների ուշադրության կենտրոնում։ Մեզ համար կարևորվում են ժամանակակից 

դիվանագիտությանը բնորոշ այնպիսի մեթոդներ, ինչպիսիք են՝ բազմակողմ 

դիվանագիտությունը, կանխարգելիչ դիվանագիտությունը, երկխոսության 

հաղորդակցությունը տարբեր մակարդակներում՝ բանակցություններ ամենաբարձր և 

միջին մակարդակներում, դիվանագիտական կոնգրեսներ, գագաթնաժողովներ, երկկողմ 

և բազմակողմ բանակցություններ։ Դա պայմանավորված է նրանով, որ ժամանակակից 

աշխարհի գլոբալացումը ազդում է միանգամից բազմաթիվ մասնակիցների շահերի վրա։ 

 

Վերլուծություն 

Հայաստանի Հանրապետության տնտեսական ինտեգրումը ԵԱՏՄ-ին 

2015 թվականի հունվարի 1-ից ապրանքները, ծառայությունները, կապիտալը և 

աշխատուժը ազատ շրջանառվում են ԵԱՏՄ հինգ երկրների միջև։ Ավարտին է մոտենում 

ԱՊՀ տարածքում ամենամեծ ընդհանուր շուկայի (170 մլն մարդ) ձևավորումը՝ 2,43 

տրիլիոն դոլար ընդհանուր ՀՆԱ-ով, որը կդառնա տնտեսության զարգացման նոր հզոր 

կենտրոն՝ գրավիչ բիզնեսի և ներդրողների համար [Եվրասիական տնտեսական 

միություն, 2014]: 

Ինտեգրման հետագա տնտեսական էֆեկտը կորոշվի ընդհանուր զարգացման 

քաղաքականության ձևավորման արդյունքներով։ Սա պետք է լինի առաջադեմ 

զարգացման քաղաքականություն՝ հիմնված Միասնական տնտեսական տարածքի 

ռեսուրսների կենտրոնացման վրա նոր տեխնոլոգիական կարգի առանցքային 

ոլորտներում: 

Հայաստանի տնտեսությունը միահյուսված է ԵԱՏՄ մյուս անդամների 

տնտեսության հետ։ Պատրաստի արտադրանքը, որն ապահովում է զբաղվածություն և 

ՀՆԱ-ի ավելի մեծ աճ, արտահանվում է հիմնականում դեպի Ռուսաստան; Մեր երկրի 

տրանսֆերտների 80%-ը գալիս է Ռուսաստանի Դաշնությունից, որն առանձին 

տարիներին պետական բյուջեի մինչև երկու երրորդն է կազմել, գազի 90%-ը, միջուկային 

վառելիքի 100%-ը ստացվում է Ռուսաստանից, օտարերկրյա ներդրումների 40-50%-ը 

ռուսական ընկերություններից է։ 

Անդամակցելով ԵԱՏՄ-ին որպես նրա իրավահավասար անդամ՝ Հայաստանը 

պետք է հստակ ձևակերպի, թե ինչ խնդիր ենք ուզում լուծել ինտեգրման միջոցով։ Ի վերջո, 

ի՞նչ ենք ուզում՝ զարգացնե՞լ տնտեսությունը, թե՞ շարունակել վարել այն տնտեսական 

քաղաքականությունը, որով առաջնորդվել ենք երեք տասնամյակների ընթացքում. 

հիմնականում ստացել ենք դրամաշնորհներ, տրանսֆերտներ, այսինքն՝ արտահանել 

աշխատուժ, որն արդեն վերածվում է լուրջ սպառնալիքի, քանի որ դրանով իսկ փորձ է 

արվել ծածկել երկրի առևտրային հաշվեկշռի բացասական մնացորդը: Ակնհայտ է, որ 

նախընտրելի է մի մոդել, որը հնարավորություն կընձեռնի իրացնել արտահանմանն 

ուղղված արտադրա-ինովացիոն ներուժը՝ նորարարական ապրանքների և 

ծառայությունների տարրերով։ Տնտեսական դիվանագիտության ոլորտում նման մոդելի 

առկայությունը Հայաստանին նոր հնարավորություններ կտա՝ բարձրացնելու 

մրցունակությունը հիմնական արտահանման շուկաներում և մեծացնելու դրա ծավալը, 

ավելի խորացնելու և ընդլայնելու տնտեսական կապերը տարբեր երկրների հետ, ինչպես 

նաև կխթանի այդ երկրներից ուղղակի ներդրումները Հայաստանի տնտեսություն։ Դրա 

համար բարենպաստ մթնոլորտ է ստեղծվում հատկապես այն դեպքերում, երբ գործընկեր 

երկրի արտադրական մշակույթը մոտ է Հայաստանի ձեռնարկություններին։ Ռուս-

ուկրաինական հակամարտության համապատկերում Ռուսաստանի նկատմամբ 

Արևմուտքի պատժամիջոցների քաղաքականությունը առաջիկա տարիներին 

որոշակիորեն կխոչընդոտի արդյունաբերական բեկում մտցնելու համատեքստում 

նախատեսված քայլերին։ Հետևաբար, Հայաստանը տնտեսական հմուտ 

դիվանագիտության միջոցով կարող է և պետք է դիվերսիֆիկացնել արդյունաբերական 

համագործակցության ուղղություններն այլ երկրների հետ։ 

Հայաստանի համար արդյունաբերական և ինովացիոն քաղաքականության 

իրականացման և տնտեսության զարգացման ինովացիոն և տեխնոլոգիական բազայի 

ձևավորման ամենաիրատեսական ճանապարհ է ներկայանում այն ճանապարհը, որի 

պարագայում ձեռնարկությունները ներառվում են տարբեր երկրների առավել 

զարգացած ձեռնարկությունների, ենթակապալառուների հետ և գիտաարտադրական 

հարաբերությունների (համագործակցության) շղթայում [Bergeijk, 264-266]։ Սա 

տնտեսական դիվանագիտության տեսանկյունից ճկունություն և մանևրելու 

հնարավորություն կտա հայկական ձեռնարկություններին, նրանց միջազգային 

համագործակցությանը և թույլ կտա արագ ներգրավվել նոր ապրանքների ստեղծման և 

արտադրության գործընթացում [Pan et al., 69]։ Կարևոր գաղափար է նաև հայ 

հասարակության մտավոր և ստեղծագործական ներուժի իրացման անհրաժեշտությունը՝ 

ինովացիոն-արդյունաբերական զարգացման ճանապարհին անցնելու համատեքստում՝ 

այն ինտեգրելով միջազգային փորձագիտական համայնքին [Le & Ikram, 29]։ 

 

Տնտեսական դիվանագիտության դերը Հայաստանի տնտեսության մրցունակության 

բարձրացման և միջազգային վարկանիշների բարձրացման գործում 

Տնտեսական ակտիվության երկարատև անկումից հետո 2021-2022թթ. 

Հայաստանում և տարածաշրջանում վերականգնման շրջան է սկսվել. առևտրի 

բարելավված պայմանների և մակրոտնտեսական իրավիճակի կայունացմանն ուղղված 

միջոցառումների շնորհիվ Միության երկրների տնտեսությունները վերադառնում են 

վերականգնման ուղի։ Տնտեսության խթանումը և բարելավվող տնտեսական 

քաղաքականության որոշ ուղղությունները զգալիորեն նպաստել են տնտեսական 

գործունեության բարելավմանը: Տնտեսական ակտիվությանը նպաստել է ներքին 

պահանջարկը, մասնավորապես դրա կտրուկ ավելացումը ռելոկանտների մեծ հոսքի 

շնորհիվ 2022 թ․, որը թույլ է տվել հաջողությամբ դիմակայել ինչպես ներքին, այնպես էլ 

արտաքին շոկերին, ինչպես նաև արձանագրել ներդրումների որոշ ավելացում։ Արտաքին 

տնտեսական բարենպաստ պայմանները նպաստեցին արտաքին հատվածի և պետական 

կառավարման ոլորտի վիճակի բարելավմանը։ Պետք է ուշադրություն դարձնել այն 

գործոններին, որոնք էապես ազդել են տնտեսական գործընթացների վրա, 

մասնավորապես. 

- հայկական դրամի արժեւորումը, 

- սպառողական գների ինդեքսի աճը, 

- երկրում աղքատների թվի աճը, 

- վերաբնակիչների և զբոսաշրջիկների հոսքը, 

Հայաստանի տնտեսական ակտիվության ցուցանիշը 2022 թ․ կազմել է 14,2 տոկոս․ 

արդյունաբերական արտադրանքի ծավալը կազմել է մոտավորապես 2 681 682 մլն դրամ՝ 

ավելանալով 7,8 տոկոսով։ Ինչ վերաբերում է շինարարությանը, ապա դրա ծավալը աճել 

է 12,5%-ով և կազմել 541 110,4 մլն դրամ։ Էլեկտրաէներգիայի արտադրության ծավալն 

աճել է 16,1%-ով։ Ծառայությունների ոլորտի ծավալը (առանց առևտրի) կազմել է 2 575 

790,8 մլն դրամ, ինչը 28,2 տոկոսով գերազանցում է 2021 թ․ ցուցանիշը։ Սպառողական 

գներն աճել են 8,6 տոկոսով։ Հայաստանի և Ռուսաստանի միջև ապրանքաշրջանա-

ռությունը աճել է 77%-ով և գերազանցել 4,1 մլրդ դոլարը, ինչը ռեկորդային է։ 

Հայաստանից արտահանումը աճել է 77,7%-ով՝ կազմելով 5360,1 մլն ԱՄՆ դոլար, իսկ 

ներմուծումը կազմել է 8768,7 մլն դոլար` արձանագրելով 63,5% աճ։ Հայաստանի և ԵԱՏՄ 

երկրների միջև ապրանքաշրջանառությունը 2022 թ. աճել է ավելի քան 90%-ով և կազմել 

4,6 մլրդ դոլար, միաժամանակ ներմուծումն աճել է ավելի քան 50%-ով։ 

 

Տնտեսական դիվանագիտության թիմային աշխատանքի 

առանձնահատկությունները տարածաշրջանում 

Մակրոտնտեսական կայունության ապահովման ոլորտում Եվրասիական 

տնտեսական զարգացման հիմնական ուղղություններով սահմանված 

առաջնահերթություններին հասնելու նպատակով Եվրասիական բարձրագույն 

տնտեսական խորհուրդն ընդունել է ԵԱՏՄ անդամ պետությունների մակրոտնտեսական 

քաղաքականության հիմնական ուղեցույցը։ Այս փաստաթղթերի շրջանակում 

առաջնահերթ կարճաժամկետ և միջնաժամկետ խնդիրներն են տնտեսական 

արդյունավետ զարգացման և կայուն տնտեսական աճին անցնելու պայմանների 

ստեղծումը, ինչպես նաև Միությունում առնվազն 2 տոկոս տնտեսական աճի տեմպերը, 

գնաճի տեմպերի պահպանումը ազգային չափանիշներին մոտ կամ դրանց 

սահմաններում: Ընդհանուր առմամբ, մակրոտնտեսական իրավիճակը վկայում է ԵԱՏՄ 

անդամ երկրներում մակրոտնտեսական կառավարման որակի բարելավման մասին, 

ինչը նպաստել է հավասարակշռված տնտեսական աճի ապահովմանը։ Դա հանգեցրեց 

ազգային տնտեսությունների կայունության բարձրացմանը՝ տնտեսական զարգացման 

կայունությունը որոշող ցուցանիշների քանակական արժեքներին 

համապատասխանության առումով [ԵԱՏՄ մասին պայմանագրի 63-րդ հոդված, 2014], 

որոնք վերահսկվում են Հանձնաժողովի կողմից։ 

Ինտեգրման միջոցառումները կապված են եղել նոր Մաքսային օրենսգրքի և 

միության մարմինների մի շարք կարգավորող իրավական ակտերի ընդունման հետ, 

որոնք ուղղված են առևտրի ընթացակարգերի պարզեցմանը, ինչպես նաև ԵԱՏՄ անդամ 

երկրների մաքսային մարմինների հետ արտաքին տնտեսական գործունեության 

մասնակիցների փոխգործակցությանը: այդ թվում՝ էլեկտրոնային փաստաթղթերի 

կառավարման, «մեկ պատուհանի» մեխանիզմի ներդրման և ընդլայնման միջոցով, 

փաստաթղթերի ստուգման ժամանակի կրճատման, մաքսային տարանցման 

ընթացակարգերի պարզեցման միջոցով։ Ինչ վերաբերվում է ԵԱՏՄ երկրների միջև 

առևտրաշրջանառությանն, ապա կառույցի պաշտոնական վիճակագրությունը վկայում է, 

որ բոլոր հինգ երկրներն էլ շոշափելի օգուտներ են քաղում։  

Նկար 1․ 

  
Հայաստանի առևտուրը ԵԱՏՄ երկրների հետ [Հայաստանի առևտուրը ԵԱՏՄ, 2024] 

 

ԵԱՏՄ անդամ երկրների և Հանձնաժողովի կողմից ձեռնարկված կարգավորիչ 

միջոցառումները որոշակիորեն նպաստեցին բիզնեսի աջակցությանը և զարգացմանը, 

հատկապես առևտրի և գյուղատնտեսության ոլորտներում։ Միևնույն ժամանակ, 

բացասական արտաքին միջավայրը շարունակում է մնալ ԵԱՏՄ երկրների 

տնտեսություններ ներդրումների ներհոսքը և նոր բիզնես նախագծերի մշակումը 

սահմանափակող հիմնական գործոնը։ Նման պայմաններում կարգավորող ջանքերը 

պետք է ուղղված լինեն լրացուցիչ խթաններ ստեղծելուն ազգային ներդրողների և 

ձեռնարկատերերի համար, բարձրացնելով նրանց մրցունակությունը ցածր հարկերի և 

սակագների դրույքաչափերի, կառավարության նվազագույն բավարար կարգավորող 

ազդեցության, բիզնես ստեղծելու և վարելու դյուրինության և թափանցիկության միջոցով: 

Նմանատիպ խնդիրները և վերազգային մակարդակում դրանց լուծման ընդհանուր 

տեսլականը թույլ կտան ընդհանուր առմամբ ԵԱՏՄ-ում ստեղծել բարենպաստ 

ներդրումային և բիզնես միջավայր, որից կշահեն ԵԱՏՄ անդամ բոլոր երկրները։ 

Նորարարական գործունեությունը և գիտելիքատար արտադրությունը դեռևս 

բավականին սահմանափակ ազդեցություն են ունեցել ԵԱՏՄ անդամ երկրների 

տնտեսական զարգացման դինամիկայի վրա, չնայած այն հանգամանքին, որ բոլոր 

անդամ երկրները ինովացիոն քաղաքականությունը դիտարկում են որպես 

ժամանակակից աշխարհում մրցունակության ապահովման հիմնական վեկտոր [Chen et 

al, 113-119]։ Ընդ որում, ընդունվել են բարձրագույն մակարդակի անհրաժեշտ 

ռազմավարական և ծրագրային նպատակային փաստաթղթեր։ ԵԱՏՄ անդամ երկրների 

ազգային ինովացիոն համակարգերի զարգացման մի շարք առանցքային ցուցանիշներ, 

ընդհակառակը, ավելի շուտ վկայում են այս ոլորտում լճացման մասին։ Ինովացիոն 

գործունեության զարգացմանն աջակցելու և ինովացիոն իներցիայի խնդիրը լուծելու 

համար ԵԱՏՄ անդամ երկրներն ընդունում են նոր ավելի հավակնոտ նախագծեր՝ «100 

քայլ» Ղազախստանի Հանրապետությունում [План нации, 2015], ազգային նախագծեր 

Ռուսաստանի Դաշնությունում, այդ թվում՝ թվայնացմանն ուղղված նախագծեր։ Ազգային 

տնտեսությունների, այս առումով, ԵԱՏՄ թվային օրակարգի իրականացման 

ինտեգրացիոն ջանքերը լրացնում են ազգային միջոցառումները և խթանում են ազգային 

տնտեսությունները։ Մասնավորապես, Հանձնաժողովի կողմից «Եվրասիական թվային 

հարթակներ» նորարարական նախագծերի մրցույթի անցկացումը նպաստում է ԵԱՏՄ-

ում նորարարություններին աջակցող վերազգային ենթակառուցվածքի ստեղծմանը, որը 

առաջարկվել է ԵԱՏՄ-ի իրականացման նախորդ մոնիտորինգի արդյունքների հիման 

վրա։ Թույլ նորարարական գործունեության ֆոնին արդյունաբերությունը դրսևորեց 

վերականգնման ավելի վստահ դինամիկա: ԵԱՏՄ անդամ երկրների համատեղ 

միջոցառումներն ուղղված են եղել ֆինանսական ծառայությունների սպառողների 

իրավունքների պաշտպանությանը (Հայաստանի Հանրապետություն, Բելառուսի 

Հանրապետություն), ավելորդ իրացվելիության կլանմանը (Ղրղզստանի 

Հանրապետություն, Ռուսաստանի Դաշնություն), ազգային վճարային համակարգերի և 

անկանխիկ վճարումների զարգացմանը. բոլոր անդամ երկրներում), բարելավելով 

բանկային համակարգը (Միության երեք խոշոր տնտեսություններում՝ Բելառուսի 

Հանրապետություն, Ղազախստանի Հանրապետություն և Ռուսաստանի Դաշնություն), 

որն ընդհանուր առմամբ պետք է պայմաններ ստեղծի ԵԱՏՄ միասնական ֆինանսական 

շուկայի ստեղծման համար [ԵԱՏՄ միասնական ֆինանսական շուկա, 2019]։  Ընդհանուր 

առմամբ, արձանագրվել է տրանսպորտային ծառայությունների շուկայի հիմնական 

ցուցանիշների որոշակի աճ։ Դրական դինամիկա է ապահովվել նաև տրանսպորտի և 

դրա ենթակառուցվածքների զարգացման ազգային միջոցառումներով։ Միաժամանակ 

ԵԱՏՄ-ում մեկնարկել է համակարգված տրանսպորտային քաղաքականության 

հիմնական ուղղությունների իրականացումը, ինչը նպաստում է երկրների տարանցիկ 

ներուժի զարգացմանը, ինչպես նաև լրացուցիչ հնարավորություններ է տալիս ԵԱՏՄ-ի և 

Մետաքսի ճանապարհի տնտեսական գոտու նախագծերը իրար հետ կապելու համար։ 

Մյուս կողմից, լրացուցիչ ուշադրություն պետք է դարձնել բեռների ափամերձ 

ճանապարհային փոխադրումների ազատականացման ծրագրի և նավագնացության 

մասին համաձայնագրի իրականացմանը, ինչպես նաև կենտրոնանալ «ճանապարհային 

քարտեզներում» նշված տրանսպորտային քաղաքականության բոլոր միջոցառումների 

գործարկման, իրականացման վրա: Հարկ է նշել նաև, որ 2018-2020 թթ. ձեռնարկված մի 

շարք միջոցառումներ որոշակիորեն խթանեցին օդային տրանսպորտի զարգացումը։ 

Օդանավակայանի ենթակառուցվածքների և օդանավակայանների վերակառուցումը, 

օդանավերի պարկի նորացումը հնարավոր է դարձրել ապահովել գործող օդային 

երթուղիների արդյունավետ բեռնումը, ինչպես նաև գործարկել օդային փոխադրումների 

նոր ուղղություններ ինչպես ԵԱՏՄ անդամ երկրների միջև, այնպես էլ դեպի երրորդ 

երկրներ (ավիափոխադրումներ. Հայաստանի Հանրապետությունից, Բելառուսի 

Հանրապետությունից, Ղազախստանի Հանրապետությունից): Այս միջոցառումների 

արդյունքը ԵԱՏՄ անդամ երկրների տրանսպորտային ծառայությունների ծավալի աճն 

էր։ Տրանսպորտային ծառայությունների մատչելիության բարձրացման տեսանկյունից 

կարևոր է մուլտիմոդալ փոխադրումների ձևաչափի (Ռուսաստանի Դաշնություն) 

գործարկումը, որը կարող է ընդունվել նաև ԵԱՏՄ անդամ մյուս երկրների կողմից: 

Ինչ վերաբերվում է էներգետիկ ենթակառուցվածքների զարգացմանը, ապա այն 

նպատակաուղղված է տարանցիկ ներուժի (Հայաստանի Հանրապետություն, 

Ղազախստանի Հանրապետություն) իրացմանը, առկա հզորությունների 

արդիականացմանն ու շահագործմանը (Բելառուսի Հանրապետություն, Ղազախստանի 

Հանրապետություն), որոշակի տարածքների (Ռուսաստանի Դաշնություն) 

էներգամատակարարման մակարդակի բարձրացմանը, ինչը նպաստում է անդամ 

պետություններից դեպի ԵԱՏՄ էլեկտրաէներգիայի շարժին և ընդհանուր շուկայի, 

ինչպես նաև գազի, նավթի և նավթամթերքի ընդհանուր շուկաների ձևավորմանը։ 

Ընդհանուր առմամբ, իր ստեղծումից ի վեր ԵԱՏՄ տնտեսական զարգացման 

հիմնական ուղղությունների կատարման նախապատրաստման ընթացքում կատարված 

աշխատանքի արդյունքը ԵԱՏՄ բոլոր անդամ երկրներին բնորոշ ընդհանուր խնդրի 

վերհանումն է եղել, այն է՝ ներկայիս կրթական համակարգի 

անհամապատասխանությունը ժամանակակից շուկայական տնտեսության 

պահանջներին (ազգային տնտեսության կարիքների և վերապատրաստման ոլորտների 

միջև թույլ կապը): Այս առումով ԵԱՏՄ անդամ երկրները զբաղված էին 

աշխատաշուկայում արդիական հեռանկարային տեխնոլոգիաների և 

մասնագիտությունների գծով վերապատրաստման ծրագրերի ներդրմամբ և 

իրականացմամբ։ ԵԱՏՄ անդամ երկրների կառավարությունները համագործակցության 

հուշագրեր են կնքել ընկերությունների հետ՝ պետական-մասնավոր 

համագործակցության ձևաչափով կրթական նախագծեր իրականացնելու համար, 

ներգրավել են խոշոր գործատուներին՝ մշակելու կրթական ծրագրերի 

բովանդակությունը՝ ապահովելու վերապատրաստման ծրագրերի 

համապատասխանությունը շուկայի պահանջներին։ Միաժամանակ կարելի է 

առանձնացնել մարդկային ռեսուրսների զարգացման մի շարք 

առանձնահատկություններ ԵԱՏՄ անդամ յուրաքանչյուր երկրի համար, որոնք 

պայմանավորված են երկրների սոցիալ-տնտեսական զարգացման 

տարբերություններով։ Այսպիսով, Հայաստանի Հանրապետությունը կենտրոնանում է ՏՏ 

կրթության զարգացման վրա՝ համագործակցելով միջազգային կազմակերպությունների 

հետ, ներմուծում է առաջադեմ չափանիշներ և կրթության նոր ոլորտներ։ Բելառուսի 

Հանրապետությունը հատկապես կարևորում է աշխատողների ֆինանսական և 

սոցիալական պաշտպանության ապահովումը, աշխատաշուկայի վիճակի մասին 

տեղեկացվածության բարձրացումը: Ղազախստանի Հանրապետությունը վարում է 

միգրացիոն հոսքերի կարգավորման և օտարերկրյա աշխատուժի ներգրավման 

քաղաքականություն, ակտիվորեն բարեփոխում է միջնակարգ հանրակրթության 

համակարգը։ Ղրղզստանի Հանրապետությունը արդիականացնում է ազգային կրթական 

համակարգը ենթակառուցվածքների և լոգիստիկայի բարելավման առումով և աջակցում 

է երկրի ցածր եկամուտ ունեցող բնակչությանը: Ռուսաստանի Դաշնությունը 

կենտրոնանում է կրթական գործընթացում թվային տեխնոլոգիաների ներդրման, ինչպես 

նաև առաջադեմ ոլորտների համար կադրերի պատրաստման վրա: Ռուսաստանի 

Դաշնությունը միակողմանի հրաժարվել է Բոլոնիայի համակարգի պահանջներից և 

մտադիր է վերադառնալ տասնամյա միջնակարգ կրթության համակարգին [В России 

поменяется система высшего образования, 2023]։ Դիտարկվող ժամանակահատվածում 

Ռուսաստանի Դաշնությունում մշակվել են նաև երկարաժամկետ ռազմավարական 

փաստաթղթեր, որոնք որոշում են Ռուսաստանի Դաշնության կառավարության 

ուղղությունները մարդկային ռեսուրսների զարգացման առումով: Միաժամանակ, ԵԱՏՄ 

անդամ երկրներում կրթության վրա կատարվող ծախսերի մակարդակը մնացել է գրեթե 

անփոփոխ կամ փոքր-ինչ նվազել է։ Միաժամանակ փոփոխություն է տեղի ունեցել 

ֆինանսավորման կառուցվածքում՝ ըստ կրթության մակարդակների, 

նախադպրոցական, տարրական և միջնակարգ կրթության ֆինանսավորման 

ավելացման և բարձրագույն կրթության համակարգի ֆինանսավորման կրճատման 

ուղղությամբ։ Այսպիսով, ԵԱՏՄ անդամ երկրների համար արդիական է ներկայանում 

կրթության վրա ծախսերի ավելացումը, ինչպես նաև կրթական ոլորտում պետական-

մասնավոր համագործակցությանն աջակցելու ծրագրի ընդլայնումը։ 

Հաշվետու ժամանակաշրջանի վերջում որոշակի լճացում է նկատվել ԵԱՏՄ 

երկրներում էներգաարդյունավետության և ռեսուրսների խնայողության բարձրացման 

ուղղությամբ։ Էներգիայի ինտենսիվության և էներգիայի սպառման ցուցանիշների 

արժեքները հինգ տարվա ընթացքում եղել են 10-ի միջին արժեքների սահմաններում։ 

Չնայած երկրների կողմից վերականգնվող էներգիայի աղբյուրների օգտագործման 

ակտիվ զարգացմանը, ջերմային էներգիան գերակշռում է էներգիայի ընդհանուր 

արտադրության մեջ: Իրականացվող կարգավորող միջոցառումների բնույթը մեծապես 

որոշվել է ԵԱՏՄ երկրներում էներգիայի սպառման կառուցվածքով։ Հայաստանի 

Հանրապետությունում և Ղրղզստանի Հանրապետությունում, որտեղ էներգիայի 

սպառումը հիմնականում կենտրոնացած է բնակելի հատվածում, միջոցառումներ են 

իրականացվել շենքերի և շինությունների էներգաարդյունավետության բարելավման, 

շինարարության համար պարտադիր պահանջների ներդրման, այդ թվում՝ ռեսուրսների 

սպառման մոնիտորինգի համակարգերի համար: 

Այն երկրներում, որտեղ արդյունաբերական ոլորտը էլեկտրաէներգիայի հիմնական 

սպառողն է, կառավարությունները խրախուսական միջոցառումներ են մշակել 

ձեռնարկությունների համար, որոնք ուղղված են էներգաարդյունավետ և ռեսուրսների 

խնայող տեխնոլոգիաների ներդրմանը, ներառյալ հարկային և սակագնային խթանները: 

Հաշվետու ժամանակահատվածում ԵԱՏՄ անդամ երկրները թափոնների օգտագործման 

և հեռացման խնդրի ըմբռնման ուղղություն են վերցրել, մշակել են պետական ծրագրեր և 

համապատասխան ֆինանսավորման մեխանիզմներ։ Վերպետական մակարդակում 

էներգիա սպառող սարքերի մասով ԵԱՏՄ տեխնիկական կանոնակարգերը մշակելիս 

հաշվի են առնվել էներգաարդյունավետության և ռեսուրսների խնայողության 

պահանջները։ Բացի այդ, գործող եվրասիական տեխնոլոգիական հարթակների 

շրջանակներում մեկնարկել են էներգաարդյունավետության և էներգիայի սպառման 

բարձր չափանիշներով արտադրանքի արտադրության նախագծեր (երկֆազ հովացման 

համակարգ, LED լամպեր): Հաշվի առնելով ստեղծված իրավիճակը՝ Եվրասիական 

տնտեսական հանձնաժողովի և ԵԱՏՄ անդամ երկրների ջանքերը կարող են ուղղվել 

էներգաարդյունավետության և տնտեսության տարբեր ոլորտներում ռեսուրսների 

խնայողության վերազգային պահանջների և առաջարկությունների մշակմանը` հիմնված 

առաջադեմ միջազգային չափանիշների վրա: Այս ամենը, որպես տնտեսական 

դիվանագիտության ասպարեզում համատեղ, թիմային աշխատանքի արդյունք, էապես 

նպաստում է անդամ երկրների տնտեսական մրցունակության բարձրացմանը։ 

Մասնավորապես, համաձայնություն է ձեռք բերվել մինչև 2025թ․ ԵԱՏՄ միասնական 

շուկայի ձևավորման հարցում։ 

Նկար 2․ 

                                                                                                                         

 

 

 

 

 

 

 

ԵԱՏՄ Էներգետիկ անվտանգության և միասնական էներգետիկ շուկայի  

ձևավորման հնարավոր սխեման [Агеева] 

Բացի այդ, միկրո, մեզո և մակրո մակարդակներում մրցունակության բարելավման 

առումով կարևոր է շարունակել էներգիա արտադրող աղբյուրների դիվերսիֆիկացումը 

ԲԷՑ-ի և կանաչ էներգիայի առաջնահերթությամբ:  

 

Հայաստանի տնտեսական դիվանագիտության հեռանկարները ԵԱՏՄ ինտեգրման 

համատեքստում 

Ուսումնասիրությունները վկայում են, որ որոշակի տարածքները կարևոր դեր են 

խաղում ԵԱՏՄ անդամ երկրների միջև տնտեսական օգուտներ ստեղծելու, առևտրի և 

միջազգային համագործակցության զարգացման գործում։ Մասնավորապես, 

սահմանամերձ շրջանները ԵԱՏՄ անդամ երկրների այլ շրջանների համեմատ ավելի լավ 

զարգացման դինամիկա ունեն։ Դա պայմանավորված է ինտեգրացիոն գործընթացների 

առավել նշանակալի ազդեցությամբ, սակայն տարածաշրջանային 

առանձնահատկությունները կարող են էապես հարմարեցվել առանձին սահմանամերձ 

շրջանների զարգացմանը: Այսպիսով, ԵԱՏՄ անդամ երկրներում սահմանամերձ 

շրջանների սոցիալ-տնտեսական ցուցանիշները և բացահայտված միտումները 

զգալիորեն տարբերվում են։ Զարգացման մեջ կան որոշակի 

անհավասարակշռություններ, եվրասիական ինտեգրման ազդեցությունները տարբեր 

ինտենսիվությամբ դրսևորվում են տարածաշրջաններում։ Ավանդաբար սահմանամերձ 

շրջանները առանձնահատուկ տեղ են զբաղեցնում ԵԱՏՄ անդամ երկրների արտաքին 

տնտեսական գործունեության մեջ։ Այնուամենայնիվ, ԵԱՏՄ անդամ երկրների միջև 

արտաքին առևտրաշրջանառության մեջ սահմանամերձ շրջանների մասնաբաժնի 

արժեքների տարածումը մնում է շատ զգալի (Ռուսաստանի Դաշնությունում 6,6%-ից 

մինչև Ղազախստանի Հանրապետությունում՝ 77%)։ Սահմանամերձ շրջաններում 

գործարար ակտիվության մակարդակն ավելի բարձր է, քան Միության երկրների ներքին 

շրջանների (բացառությամբ ԵԱՏՄ անդամ երկրների վարչական կենտրոնների և 

մայրաքաղաքային շրջանների), ինչը հաստատվում է նրանցում գործազրկության ցածր 

մակարդակով (բացառությամբ՝ Ռուսաստանի Դաշնություն). ԵԱՏՄ տարածաշրջանային 

զարգացման վերլուծության արդյունքները հնարավորություն են տվել հաստատել ԵԱՏՄ 

տնտեսական զարգացման հիմնական ուղղությունների կատարման վերաբերյալ 

եզրակացությունները և արձանագրել, որ ԵԱՏՄ անդամ երկրների տարածաշրջանների 

միջև փոխգործակցությունը շարունակում է իրականացվել երկկողմ ձևաչափով, ինչը 

սահմանափակում է եվրասիական տնտեսական ինտեգրման դրական կողմերի 

օգտագործումը և միջտարածաշրջանային առևտուրը խթանելու նպատակով Միության 

շրջանակներում ընդունված վերազգային որոշումները։  

ԵԱՏՄ անդամ երկրների սահմանամերձ շրջանների միջև համագործակցությունը 

զարգանում է կայուն տեմպերով, սակայն վերջին երկու տարիների ընթացքում  

միջտարածաշրջանային  (ոչ սահմանային) համագործակցության զարգացման առումով 

զգալի առաջընթաց չի գրանցվել։ ԵԱՏՄ-ում միջտարածաշրջանային և միջսահմանային 

համագործակցության զարգացմանը խոչընդոտող գործոններից կարելի է նշել. 

սահմանամերձ շրջանների ճանապարհների վատ որակը, ապրանքների ազատ 

անդրսահմանային տեղաշարժի վրա պարբերաբար առաջացող սահմանափակումները. 

անդրսահմանային գործարքների համար փաստաթղթերի ձեռքբերման տևողությունը 

(օրինակ՝ սահմանը հատելիս ապահովագրության դիմաց վճարելու 

անհրաժեշտությունը), ինչպես նաև ԵՏՀ պորտալների և հնարավորությունների մասին 

բիզնեսի ներկայացուցիչների տեղեկացվածության բացակայությունը։ Անդրսահմանային 

և միջտարածաշրջանային համագործակցությունն ակտիվացնելու համար կարևոր է 

խթանել տրանսպորտային, լոգիստիկ և մաքսային ենթակառուցվածքների զարգացումը, 

որոնք համապատասխանում են միջսահմանային համագործակցության ժամանակակից 

պահանջներին, ակտիվացնել համագործակցությունը առևտրաարդյունաբերական 

պալատների, արտահանման կենտրոնների և այլ հաստատությունների միջև, ինչպես 

նաև բացատրական աշխատանք տանել ԵԱՏՄ անդամ երկրների գործարար 

համայնքների հետ։ Տարածաշրջանային զարգացման ապահովման ոլորտում 

միջազգային փորձը ցույց է տալիս, որ կարևոր է մարզերին ապահովել պետական 

բյուջեից ստացվող ֆինանսական միջոցների բաշխման ավելի մեծ ազատություն, ինչպես 

նաև օգտագործել խոշոր ագլոմերացիաների ստեղծման և զարգացման մեխանիզմը՝ 

բնակավայրերի կապը մեծացնելու նպատակով։ Վերջինս, իր հերթին, կարող է 

բարձրացնել նաև աշխատանքի արտադրողականությունը [Bartelsman et al.], դրական 

ազդեցություն ունեն մարզերի սոցիալ-տնտեսական զարգացման վրա։ Մինչ 

հովանավորչական քաղաքականության տարածման արդյունքում համաշխարհային 

արտահանման աճը դանդաղել է, ԵԱՏՄ անդամ երկրների մասնաբաժինը 

համաշխարհային առևտրում աճել է [Միջկառավարական խորհուրդ]։ 

Առևտրաշրջանառության զգալի աճ է գրանցվել ինչպես արտաքին առևտրի (+47,9%), 

այնպես էլ փոխադարձ առևտրի (+37%) գծով։ Ընդ որում, զգալիորեն աճել է ԵԱՏՄ 

արտահանման դիվերսիֆիկացիայի աստիճանը, և որոշակի շուկաներում (Էլ Սալվադոր, 

Բրունեյ, Մադագասկար և այլն) յուրացվել են մատակարարումների շղթայի նոր 

աշխարհագրական ուղղություններ։ Արտահանման աճի հիմնական գործոններից մեկը 

ապրանքների արտահանման շուկաներում գների դրական դինամիկան է։ Հաշվի 

առնելով, որ ԵԱՏՄ անդամ երկրների արտաքին առևտրում հումքի և էներգիայի 

արտահանման տեսակարար կշիռը մնացել է ավելի բարձր, քան փոխադարձ առևտրում, 

առևտրի պայմաններն ավելի բարենպաստ են եղել երրորդ երկրների շուկաներ 

մատակարարելու համար։ Դիտարկվող ժամանակահատվածում Հայաստանի 

բյուջետային քաղաքականության մեջ էական փոփոխություններ են տեղի ունեցել։ 

Բյուջետային քաղաքականությունը նպատակաուղղված է աշխատանքի խթանմանը և 

նպատակային սոցիալական աջակցության տրամադրմանը` սոցիալական 

ապահովության պետական ծախսերի արդյունավետությունը բարձրացնելու 

նպատակով: Հիմնական պահանջը պետական ծախսերին ֆինանսավորման ներքին 

աղբյուրներով ապահովելն է, ինչը նպաստել է բյուջեի դեֆիցիտի անվանական 

արտահայտությամբ ավելի քան 2,5 անգամ կրճատմանը [Տարածաշրջանում գնաճի 

ամենացածր տեմպերն արձանագրվել են Հայաստանում]: Ծախսերի նվազումը 

հիմնականում պայմանավորվել է սուբսիդիաների և տրանսֆերտների, ինչպես նաև ոչ 

ֆինանսական ակտիվների հետ գործառնությունների նվազմամբ, ինչպես նաև 

բյուջետային ծախսերի թերի կատարմամբ։  

Հայաստանի Հանրապետության կառավարությունը մշակում է հարկաբյուջետային 

քաղաքականության նոր գործիքներ. Հայաստանը ներդրել է ընթացիկ ծախսեր 

(ենթադրում է վերահսկողություն ընթացիկ ծախսերի վրա՝ առանց պետական պարտքի 

սպասարկման ծախսերի), կապիտալ ծախսեր և պարտք, որոնք նպատակ ունեն 

բավարար ուղեցույց ապահովել արդյունավետ հակացիկլային հարկաբյուջետային 

քաղաքականության համար՝ խթանելով երկարաժամկետ տնտեսական աճը և 

ապահովելով պարտքի կայունությունը։ Հայաստանում հարկային օրենսդրության 

բարեփոխման աշխատանքներն ավարտվել են հարկային նոր օրենսգրքի ընդունմամբ, 

որը, ի թիվս այլ հանգամանքների, նախատեսում է առաջանցիկ եկամտահարկի 

սանդղակի փոփոխություն՝ բեռը ցածր և բարձրից վերաբաշխելու ուղղությամբ։ Պարտքի 

կայունության ապահովումը միջնաժամկետ հեռանկարում Հայաստանի 

հարկաբյուջետային կայունության որոշիչ գործոն է, սակայն, նույնիսկ դա նկատի 

ունենալով, կառավարությունը մտադիր է շարունակել բյուջեի ծախսերի 

արդյունավետության բարձրացմանն ուղղված բարեփոխումները, բնակչությանն 

ուղղված նպատակային օգնություն, ինչպես նաև տնտեսության առանձին ոլորտներում 

(գյուղատնտեսություն, ջրային տնտեսություն, ճանապարհներ և էներգետիկա) 

ենթակառուցվածքների վերականգնման և զարգացման ծրագրերի իրականացում։ Սրան 

զուգահեռ մնում է բյուջեի կախվածությունը արտաքին փոխառություններից և 

զարգացման ծրագրերից։  

Դրամավարկային պայմանների առումով Հայաստանում այս ընթացքում նկատվել 

են խթանիչ ազդեցություններ։ 2022 թվականի դեկտեմբերին Հայաստանի 

Հանրապետությունում տարեկան գնաճը կազմել է 8,3%՝ 4%-ից բարձր նպատակային 

ցուցանիշից [8,3 տոկոս ընդհանուր տարեկան գնաճ, 2023]: Այսպիսով, սննդամթերքը մեկ 

տարվա ընթացքում թանկացել է 10 տոկոսով, կոմունալ ծառայությունները՝ ավելի քան 8, 

հագուստը 7,2 տոկոսով, ռեստորանների և հյուրանոցների ծառայությունները թանկացել 

են շուրջ 9 տոկոսով։ Գնաճ կա բոլոր ոլորտներում։ Վիճկոմը նաև առանձին ապրանքների 

գներն է ներկայացրել. հացաբուլկեղենն ու ձավարեղենը 2022-ի ընթացքում թանկացել են 

14,1 տոկոսով, միսը՝ 12,3, կաթնամթերքի, պանրի ու ձվի խմբում գնաճը 11,4 տոկոս է 

կազմել , 10,9 տոկոսով թանկացել են մրգերը և այլն։  

Գնաճի նպատակային մակարդակին հասնելու համար կարգավորող մարմինն 

աջակցել է դրամավարկային խթանող միջավայրին` միջնաժամկետ հեռանկարում դրա 

աստիճանական չեզոքացման պայմանով: Գնաճի թիրախավորման իրականացման 

շրջանակներում ՀՀ կենտրոնական բանկի հիմնական խնդիրներից է մնացել նաև 

Կենտրոնական բանկի դրամավարկային քաղաքականության թափանցիկության 

ապահովումը, ինչպես նաև դրամավարկային քաղաքականության նկատմամբ 

վստահության ամրապնդումը։ Հատկանշական է, որ դիտարկվող 

ժամանակահատվածում տարածաշրջանում գնաճի ամենացածր տեմպերն 

արձանագրվել են Հայաստանում։ 

 

Նկար 3. 

 

 

  

 

 

 

 

Տարածաշրջանում գնաճի տեմպերը 2022թ․  [Տարածաշրջանում գնաճի տեմպեր, 2022] 

 

 

Կարևոր է նկատել, որ, ի տարբերություն իր սկզբնավորման շրջանի, 21-րդ դարի 

սկզբի տնտեսական դիվանագիտության հիմնական առանձնահատկությունը նրա 

համեմատաբար բաց բնույթն է։ Այն միտված է համաշխարհային տնտեսական 

զարգացման հրատապ խնդիրների հանգուցալուծմանը, որոնք ներառում են 

հարաբերությունների առևտրային, քաղաքական և ինտեգրացիոն ասպեկտները, 

հեռանկարային ռազմավարությունները և գլոբալ ու տարածաշրջանային զարգացման 

խնդիրները [Li et al]: Միաժամանակ, այն ենթադրում է աշխարհում անվտանգության, այդ 

թվում՝ էներգետիկ ճգնաժամի, պարենային ճգնաժամի խնդիրների լուծում, 

ահաբեկչության և բնական աղետների դեմ պայքար, զանգվածային ոչնչացման զենքի 

չտարածում, նախաձեռնություններ Մերձավոր Արևելքում, Հյուսիսային Աֆրիկայում, 

Կովկասում, սովի և աղքատության հաղթահարում, պարտքի վերադարձի ապահովում, 

ինչպես նաև ամենաաղքատ պետությունների կայունությունը, ձեռներեցության և 

առևտրի զարգացումը, կոռուպցիայի դեմ պայքարը, ինտելեկտուալ ծովահենության և 

կեղծ ապրանքների դեմ պայքարը, կրթության, առողջապահության, շրջակա միջավայրի 

պահպանության ոլորտների խնդիրները և այլն: Իհարկե, վերը նշված հարցերն ու 

խնդիրները քննարկվում են ամենաբարձր մակարդակով, սակայն գործնականում 

համաշխարհային ասպարեզում գերիշխանության համար լուրջ պայքար է ընթանում և, 

ինչպես վկայում են վերջին տարիների իրադարձությունները, այսօր ևս չեն բացառվում 

ծրագրված նպատակին հասնելու ուժային մեթոդները։ Վառ օրինակ են կովկասյան 

տարածաշրջանում տեղ գտած, ինչպես նաև ռուս – ուկրաինական հարաբերությունների 

ներկայիս զարգացումները, որոնք, ինչպես փաստերը ցույց են տալիս, մեծ մասամբ 

նախաձեռնվել են այլ երկրների գործողություններով, որոնք շահագրգռված են թուլացնել 

երկրների ձեռք բերած մրցակցին դիրքերը  [Blomberg, Hess, 179-182]։ Շահերի բախում կա 

մեծամասնության և փոքրամասնության՝ ամենաուժեղների միջև, ովքեր ձգտում են էլ 

ավելի ուժեղանալ՝ ճնշելով մերձավոր մրցակիցներին և օգտագործելով ամենաքիչ 

զարգացած սուբյեկտները իրենց նպատակներին հասնելու համար։  

Տնտեսական դիվանագիտության ասպարեզում արդյունաբերական զարգացած 

երկրներն, անկասկած, առանձնահատուկ ակտիվ են, քանի որ իրենց տրամադրության 

տակ ունեն հսկայական ֆինանսական, կազմակերպչական, մտավոր, գիտական, 

տեխնիկական և այլ ռեսուրսներ։  

Տնտեսական դիվանագիտությունն այսօր ամեն երկրի համար միջազգային 

մրցունակության ամրապնդման, համաշխարհային շուկայում առավելություններ և 

մրցակցային առավելություններ ստանալու կարևորագույն լծակ է [Wen et al., 2022, 82]: 

Հետևաբար, վերջին տարիներին առավել տարածված են դարձել տնտեսական 

դիվանագիտության ակտիվ ձևերը, ներառյալ քաղաքական և դիվանագիտական 

աջակցությունը և լոբբինգը ներքին արտահանման համար, բազմաթիվ փոխկապակցված 

միջոցառումներ՝ բարելավելու ազգային ընկերությունների մուտքի պայմանները 

արտաքին շուկաներ (հիմնականում առևտուր և քաղաքական միջոցառումներ): 

բազմակողմ և տարածաշրջանային կազմակերպությունների օգտագործումը սեփական 

շահերը խթանելու համար, նպատակաուղղված ազդեցություն գործընկերների վրա՝ 

օգտագործելով ֆինանսական, ռեսուրսային և ճնշում գործադրելու այլ միջոցներ: 

Տնտեսական դիվանագիտությունը ձեռք է բերում ոչ միայն ազգային 

առանձնահատկություններ՝ մակրո և միկրո մակարդակներում, այլև 

աշխարհաքաղաքական որոշակի պարամետրերը։ 

          

 

         Եզրակացություն 

Այսպիսով, կարելի է փաստել, որ տնտեսական դիվանագիտության հեռանկարները 

կապված չեն միայն տնտեսական բնույթի որևէ կոնկրետ խնդիրների լուծման հետ։ 21-րդ 

դարի տնտեսական դիվանագիտությունը գնալով ավելի բաց դիվանագիտություն է, որն 

ուղղված է համաշխարհային տնտեսական զարգացման հրատապ խնդիրների 

բարձրացմանն ուղղված նախաձեռնողական գործողություններին: Այսօր գրեթե ամեն օր 

առաջ են քաշվում և քննարկվում տասնյակ խոշոր նախաձեռնություններ, որոնք ազդում 

են համաշխարհային, տարածաշրջանային և ոլորտային հիմնահարցերի, առևտրի, 

քաղաքական և ինտեգրացիոն խնդիրների, շուկայական ռազմավարությունների և այլնի 

վրա։ Այս առումով հատկապես ակտիվ են զարգացած պետությունները՝ հենվելով ամուր 

տնտեսական հիմքի, զգալի ֆինանսական, կազմակերպչական և այլ ռեսուրսների վրա, 

որոնք ունեն գլոբալ և հաճախ հակասական շահեր։ 

Abstract 

This article discusses contemporary issues related to the role of economic diplomacy in 

improving the external environment and industrial development Recent years provide many 

examples of new trends in industrial intervention by governments in developed countries. These 

countries are alarmed by the rapidly declining share of the manufacturing industry and the 

irreversible loss of knowledge and skills associated with it. Based on our analysis we may conclude 

that diplomacy, as a specific type of activity of states in the international arena, has a long history 

dating back centuries. Despite the history, there are several approaches to the definition of 

diplomacy. Clarifying its content, we come to the conclusion that it significantly reflects the 

essence of the phenomenon of diplomacy as a special type of activity of states in the international 

arena. The interdependence of the world leads to an increase in the importance of diplomacy, 

which is especially carried out at the highest levels. The role of multilateral and public diplomacy 

is especially increasing. This requires diplomats, among other tasks, to be able to speak to a large 

audience, conduct a reasoned debate, and persuade and win public opinion in a foreign country. 

The study of the above-mentioned problems once again emphasizes the need to activate the role 

of economic diplomacy at the micro, meso, macro and regional levels of the economy. Moreover, 

it is also important in raising the international rankings of Armenia's economy. 

 

Keywords: economic diplomacy, industry, competitiveness, competition, regional 

integration. 

